
Acht do thabhairt feidhm do Bhanc Ceannais na hÉireann maidir le sonraí a bhailiú 
agus staidéar a dhéanamh orthu, is sonraí ó ghnóthais árachais i ndáil le gnó árachais 
neamhshaoil áirithe a sheoladh sa Stát agus, go háirithe, faisnéis ar an ioncam a ghintear 
ó ghnó den sórt sin a sheoladh agus ar na costais a bhaineann leis an gcéanna; chun na 
gcríoch sin, do leasú Sceideal 2 a ghabhann le hAcht an Bhainc Cheannais, 1942 agus alt 
22 d’Acht an Bhainc Ceannais (Maoirsiú agus Forfheidhmiú), 2013; i ndáil le caingne 
díobhálacha pearsanta, do leasú, ar shlite áirithe, an Achta um Dhliteanas Sibhialta agus 
Cúirteanna, 2004; agus do dhéanamh socrú i dtaobh nithe gaolmhara. [27 Nollaig 2018]

Achtaítear ag an Oireachtas mar a leanas:

“Éileamh” – brí na habairte sin

1. San Acht seo, ciallaíonn “éileamh” teagmhas nó teagmhas líomhnaithe—

  (a) arna thaifeadadh i scríbhinn ag gnóthas árachais mar theagmhas a cuireadh in iúl 
dó, agus

  (b) a ndéileálann an gnóthas leis, de thuras na huaire, mar theagmhas is bun le dliteanas 
iarbhír nó ionchasach, ar thaobh an ghnóthais, faoi pholasaí ar páirtí ann é.

Éilimh lena mbaineann an tAcht

2. (1) Tá feidhm ag an Acht seo maidir le héileamh más rud é, maidir leis an éileamh, gur 
dliteanas i leith fiontar a thagann faoi réim aicme iomchuí árachais neamhshaoil 
é an dliteanas (iarbhír nó ionchasach) dá dtagraítear in alt 1 agus atá ag an ngnóthas 
árachais lena mbaineann, i gcás gur fiontar Éire-bhunaithe an fiontar sin.

 (2) Aon tagairt san Acht seo do “éileamh iomchuí”, forléireofar í mar thagairt d’éileamh 
lena mbaineann an tAcht seo.

“Gnó árachais neamhshaoil iomchuí” – brí na habairte sin

3. San Acht seo, ciallaíonn “gnó árachais neamhshaoil iomchuí” gnó arb éard atá ann aicmí 
iomchuí árachais neamhshaoil, ar fiontair Éire-bhunaithe iad na fiontair a thagann faoi 
réim na n-aicmí sin.

Léiriú

4. (1) San Acht seo—

ciallaíonn “Acht 1942” Acht an Bhainc Cheannais, 1942;

ciallaíonn “Acht 1964” an tAcht Árachais, 1964;

ciallaíonn “Banc” Banc Ceannais na hÉireann;

ciallaíonn “caiteachais ghnó” na caiteachais arna dtabhú ag gnóthas árachais le linn 
aicmí iomchuí gnó árachais neamhshaoil a fháil agus a sholáthar;

tá le “éileamh” an bhrí a shanntar dó le halt 1;

ciallaíonn “aicme árachais neamhshaoil” aon aicme árachais, seachas aicme 2, dá 
dtagraítear i gCuid 1 de Sceideal 1 a ghabhann le Rialacháin an Aontais Eorpaigh 
(Árachas agus Athárachas), 2015 (I.R. Uimh. 485 de 2015);

folaíonn “caibidlíocht dhíreach” caibidlíocht lena ngabhann seirbhísí aturnae nó 
abhcóide, go hiomlán nó go páirteach;

tá le “gnóthas árachais” an bhrí a shanntar dó le halt 15 den Acht Airgeadais (Forálacha 
Ilghnéitheacha), 2015;

ciallaíonn “fiontar Éire-bhunaithe” fiontar a thagann faoi réim aicme iomchuí árachais 
neamhshaoil agus a meastar ina leith, de bhua rialacháin faoi alt 7(1), chun críocha an 
Achta seo, gur fiontar é atá bunaithe sa Stát;

ciallaíonn “móréileamh iomchuí” éileamh iomchuí, nach lú ná €150,000 a luach 
socraíochta nó dámhachtana measta nó réadaithe;

ciallaíonn “Comhaontú BÁMÉ” an Comhaontú maidir le hÍospartaigh Tionóisce 
Bóthair Neamhárachaithe a Chúiteamh dar dháta an 29 Eanáir 2009 idir an tAire 
Iompair agus Biúró Árachóirí Mótar na hÉireann agus folaíonn sé aon chomhaontú dá 
éis sin lena leasaítear an Comhaontú sin nó a chuirtear ina ionad;

ciallaíonn “íocaíochtaí BÁMÉ” íocaíochtaí arna ndéanamh, i leith bliain áirithe, ag 
gnóthas árachais, de bhun Chomhaontú BÁMÉ, le Biúró Árachóirí Mótar na hÉireann, 
lena n-áirítear aon íocaíochtaí arna ndéanamh, i leith na bliana sin, ag an ngnóthas leis 
an gcomhlacht deiridh sin i leith athruithe ar chúlchistí an chomhlachta deiridh sin le 
linn na bliana sin;

ciallaíonn “Aire” an tAire Airgeadais;

tá le “polasaí” an bhrí a shanntar dó le halt 1 d’Acht 1964;

forléireofar “éileamh iomchuí” de réir alt 2(2);



5

[Uimh. 42.][2018.]
  

Acht an Bhainc Ceannais (Bunachar Sonraí 
Náisiúnta d’Fhaisnéis faoi Éilimh), 2018.

ciallaíonn “aicme iomchuí árachais neamhshaoil” aon aicme árachais neamhshaoil 
a shonraítear, de bhua rialacháin faoi alt 6(3), a bheith ina haicme iomchuí árachais 
neamhshaoil chun críocha an Achta seo;

tá le “gnó árachais neamhshaoil iomchuí” an bhrí a shanntar dó le halt 3;

forléireofar “cainéal socraíochta” de réir fho-alt (2).

 (2) Aon tagairt san Acht seo do chainéal socraíochta, forléireofar í mar thagairt don mhodh 
ar a ndéanfar éileamh iomchuí—

  (a) a réiteach go críochnaitheach – de réir mar a dhéantar tagairt dó sin i bhfo-alt (4)
(a), nó

  (b) a chur de láimh go críochnaitheach i bhfabhar an ghnóthais árachais – de réir mar a 
dhéantar tagairt dó sin i bhfo-alt (4)(b),

   arb éard é aon mhodh—

   (i) lena ngabhann beart a dhéanamh nó imeachtaí a thionscnamh, ar beart é nó 
imeachtaí iad dá dtagraítear in aon cheann de mhíreanna (a) go (h) d’fho-alt 
(3), nó

   (ii) gan dochar don mhéid dá dtagraítear i mír (i), lena ngabhann 2 cheann nó 
níos mó de na bearta nó de na himeachtaí dá dtagraítear in aon cheann de na 
míreanna sin roimhe seo d’fho-alt (3) (nó gnéithe d’aon cheann de na bearta 
nó de na himeachtaí sin) a dhéanamh nó a thionscnamh de réir ord a fhágann 
gurb ionann, go praiticiúil, an chéim dheiridh díobh, i dtuairim an Bhainc, agus 
modh trína bhféadfar éileamh iomchuí a réiteach nó a chur de láimh amhlaidh,

agus aon tagairt don chainéal socraíochta áirithe arna úsáid, forléireofar í mar thagairt 
don bheart áirithe nó do na himeachtaí áirithe, dá dtagraítear amhlaidh agus arna 
ndéanamh nó arna dtionscnamh amhlaidh (nó, i gcás mhír (ii), don bheart nó do na 
himeachtaí arb ionann iad agus an chéim dheiridh, mar a thuairiscítear sa mhír sin, san 
ord áirithe beart, imeachtaí nó gnéithe díobh).

 (3) Is beart nó is imeachtaí dá dtagraítear i bhfo-alt (2) gach ceann díobh seo a leanas i 
ndáil le héileamh iomchuí—

  (a) caibidlíocht dhíreach, gan na nósanna imeachta dá dtagraítear i mír (b) a úsáid 
roimh an ngníomhaíocht sin,

  (b) na nósanna imeachta faoin Acht um Bord Measúnaithe Díobhálacha Pearsanta, 
2003 a úsáid,

  (c) caibidlíocht dhíreach, tar éis na nósanna imeachta dá dtagraítear i mír (b) a úsáid,

  (d) cúirt do dhéanamh imeachtaí dlí arna dtionscnamh i leith an éilimh a chinneadh go 
críochnaitheach,

  (e) imeachtaí dlí den sórt sin a shocrú,

  (f) eadráin,

  (g) idirghabháil (de réir bhrí an Achta Idirghabhála, 2017), nó

  (h) aon mhodh eile d’aon chineál.

 a.4

 (4) Chun críocha fho-alt (2), beidh éileamh iomchuí—

  (a) réitithe go críochnaitheach nuair a dhéileálann an gnóthas árachais leis mar éileamh 
a bhfuil sásamh tugtha ina leith aige, agus

  (b) curtha de láimh go críochnaitheach i bhfabhar an ghnóthais árachais nuair nach 
ndéileálann sé leis an éileamh a thuilleadh mar éileamh is bun le haon dliteanas 
(iarbhír nó ionchasach) ar a thaobh,

agus (cibé acu is ag mír (a) nó (b) atá feidhm) nuair a luaitear i dtaifead i scríbhinn 
arna ullmhú ag an ngnóthas i ngnáthchúrsa gnó go bhfuiltear ag déileáil leis an 
éileamh amhlaidh (cibé focail a úsáidtear).

 (5) Aon tagairt san Acht seo do thaifead i scríbhinn nó do ní a thaifeadadh i scríbhinn, 
folaíonn sí tagairt d’aon mhodh, nó d’úsáid aon mhodha, ar a ndéantar ní a thaifeadadh 
ar shlí seachas i bhfoirm inléite ach ar bhealach lena gcumasaítear an ní a atáirgeadh i 
bhfoirm inléite.

Caiteachais

5. Déanfar na caiteachais a thabhóidh an tAire ag riaradh an Achta seo a íoc, a mhéid a 
cheadóidh an tAire Caiteachais Phoiblí agus Athchóirithe é, as airgead a sholáthróidh an 
tOireachtas.

Aicme nó aicmí iomchuí árachais neamhshaoil: an méid sin a shonrú trí rialacháin

6. (1) San alt seo—

ciallaíonn “cuspóir iomchuí” an cuspóir (ar ritheadh an tAcht seo ar mhaithe lena chur 
ar aghaidh) go gcuirfear faisnéis ar fáil don Stát d’fhonn a chumasú go sainaithneofar 
na tosca a imríonn tionchar ar chostas gnó árachais neamhshaoil iomchuí—

  (a) sna hearnálacha éagsúla den gheilleagar, agus

  (b) sna cúinsí éagsúla ina dtéann pearsana aonair ar iontaoibh cumhdach árachais a 
sholáthar dóibh féin;

ciallaíonn “prionsabal iomchuí” an prionsabal go ndéanfaidh an Banc, aon ócáid 
áirithe ar a mbeidh an dualgas faoi fho-alt (3) á chomhlíonadh, agus aon aicmí 
láithreacha árachais neamhshaoil a bheidh arna sonrú á gcur i gcuntas, tosaíocht a 
thabhairt d’aicme a shonrú arb í an aicme í i dtuairim an Bhoird, ag féachaint—

  (a) do chostas an árachais, a bhaineann leis an aicme sin, le haghaidh earnáil, nó le 
haghaidh pearsana aonair i gcúinse faoi leith, dá dtagraítear sa mhíniú ar “cuspóir 
iomchuí” san fho-alt seo, agus

  (b) do na héifeachtaí dochracha a d’fhéadfadh a bheith ag an gcostas sin don earnáil sin 
nó do na pearsana aonair sin,

is dóichí a chuirfeadh an cuspóir iomchuí ar aghaidh;

ciallaíonn “aicme a shonrú” aicme árachais neamhshaoil amháin nó níos mó a shonrú, 
le rialacháin faoi fho-alt (3), chun bheith ina n-aicmí iomchuí árachais neamhshaoil 
chun críocha an Achta seo agus, aon tagairt d’aicme arna sonrú, déanfar í a fhorléiriú 
dá réir sin.

 a.4

 (2) Gan dochar don fhoráil a dhéantar le fo-alt (3) maidir le dul i gcomhairle leis an 
Aire, déanfaidh an Banc, le linn dó teacht ar an tuairim dá dtagraítear sa mhíniú ar 
“prionsabal iomchuí” i bhfo-alt (1), aird speisialta a thabhairt ar aon tuairimí a 
nochtfaidh an tAire dó, ar an mBanc do thabhairt fógra réasúnach don Aire go 
mbeartaíonn sé a dhualgas faoi fho-alt (3) a chur i gcrích (is fógra réasúnach don Aire a 
bhfuil ceanglas ar an mBanc é a thabhairt), i dtaobh cad is dóichí a chuirfidh an cuspóir 
iomchuí ar aghaidh, ag féachaint don ní dá dtagraítear sa mhíniú sin.

 (3) Déanfaidh an Banc—

  (a) tar éis dó dul i gcomhairle leis an Aire, agus

  (b) tar éis dó féachaint don chuspóir iomchuí agus don phrionsabal iomchuí,

rialacháin lena ndéanfar aicme árachais neamhshaoil amháin nó níos mó a shonrú chun 
bheith ina n-aicmí iomchuí árachais neamhshaoil chun críocha an Achta seo.

 (4) Gan dochar do ghinearáltacht alt 23(1) den Acht Léiriúcháin, 2005, déanfar an dualgas 
a fhorchuirtear ar an mBanc le fo-alt (3) a chur i gcrích ó am go ham de réir riachtanas 
na hócáide.

Fiontair atá bunaithe sa Stát: rialacháin a dhéanamh i leith nithe den sórt sin

7. (1) Déanfaidh an Banc, tar éis dó dul i gcomhairle leis an Aire, rialacháin lena sonrófar na 
himthosca ina mbeidh fiontar amháin nó níos mó a thagann faoi réim aicme iomchuí 
árachais neamhshaoil le meas, chun críocha an Achta seo, mar fhiontair atá bunaithe sa 
Stát.

 (2) Gan dochar do ghinearáltacht alt 23(1) den Acht Léiriúcháin, 2005, déanfar an dualgas 
a fhorchuirtear ar an mBanc le fo-alt (1) a chur i gcrích ó am go ham de réir riachtanas 
na hócáide.

 (3) Féachfaidh an Banc, a mhéid is indéanta agus faoi réir fho-alt (5), leis an toradh seo a 
leanas a bhaint amach maidir leis an bhforáil (“an fhoráil iomchuí”) a dhéantar leis na 
rialacháin faoi fho-alt (1) i dtaca leis na himthosca ina mbeidh fiontar áirithe, is ábhar 
do na rialacháin (an “fiontar lena mbaineann”), le meas, chun críocha an Achta seo, 
mar fhiontar atá bunaithe sa Stát.

 (4) Is é an toradh dá dtagraítear i bhfo-alt (3) go mbeidh an fhoráil iomchuí ar aon dul leis 
an bhforáil arna déanamh leis an míniú sonraithe in Acht 1964 maidir leis na himthosca 
inar fiontar sa Stát, de réir bhrí an Achta sin, fiontar dá dtagraítear san Acht sin agus a 
fhreagraíonn don fhiontar lena mbaineann.

 (5) Le linn dó an fhoráil iomchuí a dhéanamh, beidh aird ag an mBanc ar an ngá atá ann 
neamhaird a thabhairt ar ghnéithe den mhíniú sonraithe gaolmhar in Acht 1964 nach 
bhfuil cuí chun críocha an Achta seo.

 (6) San alt seo—

ciallaíonn “míniú sonraithe gaolmhar in Acht 1964” an míniú ar “fiontar eisiata” in alt 
1 d’Acht 1964;

ciallaíonn “míniú sonraithe in Acht 1964” an míniú ar “fiontar sa Stát” in alt 1 d’Acht 
1964.

 a.6

Feidhm ghinearálta bhreise de chuid an Bhainc

8. (1) De bhreis ar na feidhmeanna a tugadh dó le halt 5A(1) d’Acht 1942, beidh an fheidhm 
seo a leanas ag an mBanc.

 (2) Is é atá san fheidhm de chuid an Bhainc dá dtagraítear i bhfo-alt (1) foráil a dhéanamh 
maidir le sonraí a bhailiú agus staidéar a dhéanamh orthu, is sonraí ó ghnóthais 
árachais ar an ioncam a ghintear ó ghnó árachais neamhshaoil iomchuí a sheoladh agus 
ar na costais a bhaineann le gnó árachais neamhshaoil iomchuí a sheoladh, agus nithe 
eile is iomchuí maidir leis an ngnó sin, agus faisnéis maidir leis na sonraí sin a fhoilsiú, 
lena n-áirítear i dtuarascáil dá bhforáiltear le fo-alt (6).

 (3) I ndáil leis na sonraí a bheidh le bailiú ag an mBanc ó ghnóthas árachais faoi fho-alt 
(2), déanfaidh an gnóthas árachais a dhícheall chun an fhaisnéis a sholáthar don Bhanc 
i bhfoirm de chineál a fhágfaidh nach mbeidh aon phearsa aonair inaitheanta uaithi; má 
tá pearsa aonair inaitheanta ón bhfaisnéis a sholáthraítear amhlaidh, cinnteoidh an Banc 
nach nochtfaidh sé céannacht na pearsan aonair sin (agus, maidir leis an gceanglas sin, 
is ceanglas é de bhreis ar aon fhoráil eile den Acht seo agus den Acht um Chosaint 
Sonraí, 2018 lena ndéantar nochtadh nó úsáid faisnéise áirithe a thoirmeasc nó a 
shrianadh).

 (4) Féadfaidh na nithe seo a leanas a bheith san áireamh, go háirithe, i ndáil le tréimhse ar 
leith, ar na sonraí dá dtagraítear i bhfo-alt (2), i leith aon ghnóthas árachais:

  (a) ioncam préimhe agus ioncam eile, lena n-áirítear ioncam infheistíochta;

  (b) méid neamhchosaint an ghnóthais árachais ar fhiontar (is é sin le rá, méid na 
neamhchosanta sin de chuid an ghnóthais arna thomhas ag an mBanc ar mhodh a 
mheasann an Banc a bheith cóir agus oibiachtúil);

  (c) caiteachais ghnó, coimisiúin agus íocaíochtaí BÁMÉ;

  (d) líon agus cineál na n-éileamh iomchuí;

  (e) mionsonraí i dtaobh na gcostas arna n-iompar, agus i dtaobh na soláthairtí arna 
ndéanamh, a bhaineann le déileáil le héilimh iomchuí;

  (f) maidir leis na cainéil éagsúla socraíochta a úsáideadh, an méid a íocadh chun éilimh 
iomchuí a shásamh trí gach cainéal socraíochta ar leith a úsáid agus na costais a 
tabhaíodh le linn gach cainéal den sórt sin a úsáid agus, maidir le himthosca ina 
ndéantar éilimh iomchuí a dhiúscairt go críochnaitheach i bhfabhar an ghnóthais 
árachais, aon chostais a tabhaíodh le linn an cainéal socraíochta áirithe lena 
mbaineann a úsáid; agus

  (g) mionsonraí maidir le móréilimh iomchuí.

 (5) I bhfo-alt (4)(e), ciallaíonn “soláthairtí” na méideanna is gá faoi thomhas áirithe 
oibleagáidí láithreacha agus todhchaí chun na hoibleagáidí sin a chomhlíonadh go 
dóthanach.

 (6) Déanfaidh an Banc, ó am go ham agus ar a laghad uair sa bhliain tar éis na bliana 
ina dtosaíonn feidhm an ailt seo, tuarascáil a fhoilsiú a bhaineann le gnó árachais 
neamhshaoil iomchuí—

  (a) chun gach críche díobh seo a leanas, nó

  (b) chun cibé críche agus cibé lín críoch is cuí leis,

de réir mar a chinnfidh sé ach, le linn a dhualgas a chur i gcrích faoin bhfo-alt seo, 
beidh sé mar aidhm ag an mBanc—

   (i) más indéanta (agus imthosca nuair nach mbeidh faisnéis atá cothrom le dáta ar 
fáil don Bhanc chun freastal don chríoch lena mbaineann á gcur i gcuntas go 
háirithe), cinneadh a dhéanamh mar a shonraítear i mír (a), nó

   (ii) i gcás go ndéanfaidh sé cinneadh mar a shonraítear i mír (b), go bhfreastalóidh 
an tuarascáil áirithe a fhoilsítear don oiread sin de na críocha seo a leanas is 
féidir, agus na himthosca a shonraítear i mír (i) a d’fhéadfadh a bheith ann agus 
aon nithe iomchuí eile á gcur i gcuntas.

 (7) Is críoch dá dtagraítear i bhfo-alt (6) gach críoch acu seo a leanas:

  (a) an leibhéal faisnéise a mhéadú maidir leis an ngaolmhaireacht idir préimheanna 
árachais agus costais ghaolmhara;

  (b) treochtaí reatha agus treochtaí atá ag teacht chun cinn a shainaithint i réimse an 
ghnó árachais neamhshaoil iomchuí;

  (c) na tosca is cúis le gluaiseachtaí i bpraghas gnó árachais neamhshaoil iomchuí a 
shainaithint;

  (d) anailís staidrimh a chur i láthair ar ioncam agus costais a bhaineann le gnó árachais 
neamhshaoil iomchuí a sholáthar;

  (e) anailís staidrimh a chur i láthair ar fhaisnéis a bhaineann le héilimh iomchuí; agus

  (f) anailís staidrimh a chur i láthair ar gach cainéal socraíochta áirithe a úsáideadh i 
leith na n-éileamh sin.

 (8) Beidh tuarascáil faoi fho-alt (6) bunaithe ar fhaisnéis arna bailiú faoi fho-alt (2) agus 
ar aon fhaisnéis iomchuí eile arna fáil ag an mBanc, go dleathach agus de réir an Achta 
um Chosaint Sonraí, 2018, ó aon daoine (cibé acu is gnóthais árachais iad nó nach ea).

 (9) Maidir leis na sonraí a bheidh le cur—

  (a) i dtuarascáil a bheidh le foilsiú faoi fho-alt (6), nó

  (b) in aon fhoilseachán eile a bheidh le déanamh, de bhun fho-alt (2), ag an mBanc,

déanfar iad a chomhcheangal ar shlí a fhágfaidh nach mbeidh aon ghnóthas árachais nó 
pearsa aonair inaitheanta ó na sonraí agus ní dhéanfar aon ghnóthas árachais nó pearsa 
aonair a shainaithint in aon tuarascáil nó foilseachán eile den sórt sin.

Leasú ar Sceideal 2 a ghabhann le hAcht 1942

9. Leasaítear Acht 1942, i gCuid 1 de Sceideal 2, tríd an méid seo a leanas a chur isteach:

 “

46 Uimh. 42 de 2018 Acht an Bhainc Ceannais (Bunachar 
Sonraí Náisiúnta d’Fhaisnéis faoi 
Éilimh), 2018

Ailt 8 agus 12

”.

 a.8

Leasú ar alt 22 d’Acht an Bhainc Ceannais (Maoirsiú agus Forfheidhmiú), 2013

10. Leasaítear alt 22 d’Acht an Bhainc Ceannais (Maoirsiú agus Forfheidhmiú), 2013 tríd an 
bhfo-alt seo a leanas a chur in ionad fho-alt (1):

 “(1) I gcás gur gá déanamh amhlaidh—

  (a) chun feidhmeanna an Bhainc faoin reachtaíocht a bhaineann le seirbhísí 
airgeadais maidir le rialáil chuí éifeachtach soláthraithe seirbhíse 
airgeadais a fheidhmiú, nó

  (b) maidir le haon ghné den fheidhm a thugtar don Bhanc le halt 8 d’Acht 
an Bhainc Ceannais (Bunachar Sonraí Náisiúnta d’Fhaisnéis faoi 
Éilimh), 2018, a mhéid nach dtagann an ghné sin faoi réim na tuairisce 
i mír (a) ar fheidhmeanna an Bhainc, chun an ghné sin den fheidhm a 
thugtar dó leis an alt sin 8 a fheidhmiú,

féadfaidh an Banc, trí fhógra i scríbhinn arna thabhairt do dhuine lena 
mbaineann an Chuid seo, a cheangal ar an duine—

   (i) an fhaisnéis a shonrófar san fhógra a sholáthar don Bhanc,

   (ii) na taifid a shonrófar amhlaidh a sholáthar don Bhanc, nó

   (iii) na réamhaisnéisí, na pleananna, na cuntais nó na doiciméid eile a 
shonrófar amhlaidh a ullmhú agus a sholáthar don Bhanc.”.

Caiteachais an Bhainc

11. (1) Ní sholáthróidh an Banc aon chistí óna acmhainní féin, seachas ó na hacmhainní sin 
a sholáthraítear dó faoi fho-ailt (2) agus (3), chun caiteachais an Bhainc, arna dtabhú 
aige i gcomhlíonadh na feidhme faoi alt 8, a íoc (dá ngairtear “caiteachais an Bhainc a 
bhaineann lena fheidhm faoi alt 8” i bhfo-ailt (2) agus (3)).

 (2) Déanfaidh Coimisiún an Bhainc Ceannais rialacháin faoi alt 32D d’Acht 1942 lena 
bhforordófar tobhaigh (dá ngairtear na “tobhaigh thiomnaithe” i bhfo-alt (3)) a bheidh 
le híoc ag gnóthais árachais, agus úsáidfidh an Banc an t-airgead a gheobhaidh sé trí na 
tobhaigh sin chun caiteachais an Bhainc a bhaineann lena fheidhm faoi alt 8 a íoc.

 (3) Más rud é—

  (a) in aon bhliain, go measfaidh an Banc go réasúnach nach mbeidh sé in ann 
caiteachais uile an Bhanc a eascróidh sa bhliain sin agus a bhaineann lena fheidhm 
faoi alt 8 a íoc as airgead arna fháil aige trí na tobhaigh thiomnaithe, nó

  (b) d’ainneoin na tobhaigh thiomnaithe a bheith ann agus, ar leith ón imthoisc dá 
dtagraítear i mír (a), ar chúis ar bith gur neamhdhóthanach an t-airgead a bheidh 
ar fáil don Bhanc in aon bhliain chun a chaiteachais uile a eascróidh sa bhliain sin 
agus a bhaineann leis an bhfeidhm sin roimhe seo a íoc,

déanfaidh an tAire, ar iarraidh i scríbhinn a fháil ón mBanc, cibé suimeanna is cuí leis 
nó léi a airleacan chuig an mBanc chun a chumasú don Bhanc a chaiteachais uile a 
eascróidh sa bhliain sin agus a bhaineann leis an bhfeidhm sin roimhe seo a íoc.

 (4) Déanfar na suimeanna dá dtagraítear i bhfo-alt (3) a íoc ar cibé téarmaí maidir le 
haisíoc, ús agus nithe eile a chinnfidh an tAire, tar éis dul i gcomhairle leis an mBanc.

 (5) Déanfar an t-airgead uile a theastóidh ón Aire ó am go ham chun suimeanna a íoc a 
thiocfaidh chun bheith iníoctha aige nó aici faoin alt seo a airleacan as an bPríomh-
Chiste nó as a thoradh fáis.

Sonraí arna mbailiú a sholáthar in imthosca áirithe

12. (1) Faoi réir fho-ailt (2) go (4), féadfaidh an Banc aon sonraí arna mbailiú aige faoi alt 8 a 
sholáthar d’aon duine, ar an duine á iarraidh sin air.

 (2) Ní sholáthrófar sonraí do dhuine faoin alt seo ar shlí a fhágfaidh go mbeidh aon 
ghnóthas árachais nó pearsa aonair inaitheanta ó na sonraí.

 (3) Ní sholáthrófar sonraí do dhuine faoin alt seo má mheasann an Banc—

  (a) go mbeadh nochtadh faisnéise, a dhéanfadh dochar mór do leasanna dlisteanacha 
tomhaltóirí nó aon chuideachta nó gnóthais eile, i gceist dá soláthrófaí na sonraí 
amhlaidh, nó

  (b) nach dóigh go mbeidh na sonraí luachmhar don duine mar gheall ar an méid seo a 
leanas—

   (i) an Banc a bheith den tuairim nach bhfuil na sonraí iomlán nó nár fíoraíodh go 
leordhóthanach iad, nó

   (ii) aon imthosca eisceachtúla eile.

 (4) Féadfaidh an Banc a shonrú go mbeidh soláthar sonraí faoin alt seo do dhuine faoi 
réir an duine do chomhlíonadh cibé coinníoll amháin nó níos mó a chinnfidh an Banc 
chun críocha an ailt seo agus, sula ndéanfar aon sonraí a sholáthar don duine faoin alt 
seo, féadfaidh an Banc a cheangal ar an duine gealltanas a thabhairt dó i scríbhinn go 
gcomhlíonfaidh an duine na coinníollacha sin.

Leasú ar ailt 8 agus 14 den Acht um Dhliteanas Sibhialta agus Cúirteanna, 2004

13. (1) San alt seo, ciallaíonn “Acht 2004” an tAcht um Dhliteanas Sibhialta agus Cúirteanna, 
2004.

 (2) Leasaítear alt 8(1) d’Acht 2004:

  (a) trí “mí amháin caite ó dháta na cúise caingne,” a chur in ionad “2 mhí caite ó dháta 
na cúise caingne, nó a luaithe is indéanta dá éis sin,”, agus

  (b) trí “déanfaidh an chúirt a bheidh ag éisteacht na caingne” a chur in ionad “féadfaidh 
an chúirt a bheidh ag éisteacht na caingne”.

 (3) Leasaítear alt 14 d’Acht 2004 tríd an bhfo-alt seo a leanas a chur isteach i ndiaidh fho-
alt (4):

 “(4A) I gcás go mainneofar fo-alt (4) a chomhlíonadh, maidir leis an gcúirt a 
bheidh ag éisteacht na caingne díobhálacha pearsanta lena mbaineann—

  (a) bainfidh sí cibé tátail is dealraitheach a bheith cóir as an mainneachtain, 
agus

 a.11

  (b) i gcás gur gá sin ar mhaithe leis an gceartas—

   (i) ní dhéanfaidh sí aon ordú maidir le costais a íoc leis an bpáirtí atá 
freagrach as an mainneachtain, nó

   (ii) déanfaidh sí cibé méid a bheadh, murach an fo-alt seo, iníoctha 
leis an bpáirtí atá freagrach as an mainneachtain a asbhaint as na 
costais, de réir mar is cuí léi.”.

Rialacháin

14. Gach rialachán a dhéanfar faoin Acht seo, leagfar é faoi bhráid gach Tí den Oireachtas 
a luaithe is féidir tar éis a dhéanta agus, má dhéanann ceachtar Teach acu sin, laistigh 
den 21 lá a shuífidh an Teach sin tar éis an rialachán a leagan faoina bhráid, rún a rith ag 
neamhniú an rialacháin, beidh an rialachán ar neamhní dá réir sin, ach sin gan dochar do 
bhailíocht aon ní a rinneadh roimhe sin faoin rialachán.

Gearrtheideal agus tosach feidhme

15. (1) Féadfar Acht an Bhainc Ceannais (Bunachar Sonraí Náisiúnta d’Fhaisnéis faoi Éilimh), 
2018 a ghairm den Acht seo.

 (2) Tiocfaidh an tAcht seo i ngníomh cibé lá nó laethanta a cheapfaidh an tAire le hordú 
nó le horduithe i gcoitinne nó faoi threoir aon chríoch nó foráil áirithe agus féadfar 
laethanta éagsúla a cheapadh amhlaidh chun críoch éagsúil nó le haghaidh forálacha 
éagsúla.

 a.13

